Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2010 оны 01 дүгээр сарын 13-ны өдөр (Лхагва гараг)-ийн хуралдаан 10 цаг 00 минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Ц.Батбаяр, Э.Бат-Үүл, Д.Загджав, С.Ламбаа, Ч.Сайханбилэг, Ж.Сүхбаатар, Х.Тэмүүжин;


Өвчтэй: Д.Дондог, Д.Одхүү, Р.Раш;

Нэг. Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай хуулийн төслүүд (УИХ-ын гишүүн Б.Батбаяр нарын 8 гишүүн өргөн мэдүүлсэн) (хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын ахлах зөвлөх Н.Цогтсайхан, зөвлөх М.Тайшир, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав.


Төсөл санаачлагчийн илтгэлийг УИХ-ын гишүүн Б.Батбаяр танилцуулав. 


Танилцуулгатай холбогдуулан УИХ-ын гишүүн Н.Энхболд, Э.Мөнх-Очир нарын асуусан асуултад УИХ-ын гишүүн Б.Батбаяр хариулж, тайлбар хийв. 


УИХ-ын гишүүдээс санал гараагүй болно. 


Ө.Энхтүвшин: - УИХ-ын гишүүн Б.Батбаяр нарын 8 гишүүний 2007 оны 11 сарын 05-ны өдөр өргөн мэдүүлсэн “Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай” хуулийн төслүүдийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 

10


Татгалзсан:

1


Бүгд:


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Э.Мөнх-Очир УИХ-ын чуулганы нэгдсэн хуралдаанд танилцуулахаар тогтов.


Хуралдаан 10 цаг 20 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН 

БАЙНГЫН ХОРООНЫ 2010 ОНЫ 01 ДҮГЭЭР САРЫН 13-НЫ ӨДӨР 

(ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10 цаг 00 минутад эхлэв. 


Ө.Энхтүвшин: - Н.Алтанхуяг гишүүн ирж байна. Су.Батболд гишүүн ирж байна уу. Ж.Батсуурь гишүүн ирсэн байна. Э.Бат-Үүл гишүүн. Г.Баярсайхан гишүүн ирсэн байна. Д.Загджав гишүүн хаана байна. С.Ламбаа гишүүн чөлөөтэй. Д.Лүндээжанцан гишүүн ирж байна. Ц.Мөнх-Оргил гишүүн ирж явна. Э.Мөнх-Очир гишүүн ирж байна. Д.Одхүү гишүүн өвчтэй. Д.Очирбат гишүүн ирсэн байна. Р.Раш гишүүн өвчтэй. Ч.Сайханбилэг гишүүн томилолттой. Ж.Сүхбаатар гишүүн томилолттой. Х.Тэмүүжин гишүүн томилолттой. Д.Энхбат гишүүн ирж явна. Н.Энхболд гишүүн ирсэн байна. Энэ ирж яваа гишүүд ороод ирэг. Танилцуулгыг хийж байя. Нэг асуудал байгаа. 


Энэ бол Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслүүд. Энэ хуулийн төслүүдийг УИХ-ын гишүүн Б.Батбаяр, Н.Батбаяр, Су.Батболд, Л.Гансүх нарын 8 гишүүн 2007 оны 11 сарын 05-ны өдөр өргөн мэдүүлсэн. Энэ асуудлыг хэлэлцэхээр санал оруулж байна. Хэлэлцэх асуудал дээр өөр санал байна уу? Алга байна. Хэлэлцэх асуудлаа баталъя. За. 


Энэ асуудлаар хууль санаачлагч УИХ-ын гишүүн Б.Батбаяр танилцуулгыг хийнэ. Би түрүүн хэлсэн Нямжавын Батбаяр гишүүн. Б.Батбаяр гишүүн, С.Батболд гишүүн, Л.Гансүх нарын зэрэг 8 гишүүн 2007 оны 11 сарын 05-ны өдөр өргөн мэдүүлсэн байгаа. 

Нэг. Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай, Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай хуулийн төслүүд (УИХ-ын гишүүн Б.Батбаяр нарын 8 гишүүн өргөн мэдүүлсэн) (хэлэлцэх эсэх)


Б.Батбаяр: - Энэ өглөөний амгаланг айлтгая. 2007 оны 11 сарын 05-нд нэр бүхий 8 гишүүн Монгол Улсын Үндсэн хуулийн 26 дугаар зүйлийн 1 дэх хэсэг, Монгол Улсын Их Хурлын тухай хуулийн 7 дугаар зүйлийн 7.1.3-т заасны дагуу бүрэн эрхийнхээ дагуу бид УИХ-ын тухай хуульд нэмэлт, өөрчлөлт оруулах тухай хууль, Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуульд нэмэлт, өөрчлөлт оруулах тухай Монгол Улсын Их Хурлын чуулганы дэгийн тухай хуульд нэмэлт, өөрчлөлт оруулах тухай хуулийн төслүүдийг санаачлаад УИХ-д өргөн мэдүүлсэн юм. Одоо энэ гишүүд тухайн үед өргөн мэдүүлсэн гишүүдээс одоо 4-н УИХ-ын гишүүн нь энэ 2008 оноос УИХ-ын гишүүнийхээ үүргийг гүйцэтгэж байгаа. 


Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төсөл, үзэл баримтлалыг та бүхэнд танилцуулъя. Аливаа улс орны парламент нь тухайн улсын нийт иргэний ашиг сонирхлыг илэрхийлэгч төрийн дээд төлөөллийн байгууллага байдаг. Иймээс ардчилсан төрийн гол онцлог нь аливаа бодлого шийдвэр нь ард түмний амьдралаас ургасан гарсан иргэд, тэдний төлөө үйлчилдэг байх сонгодог утгыг агуулдагт оршино. Нөгөө талаар төрийн бодлогын тодорхойлох гол хэрэгсэл болох хууль тогтоох явцад иргэд өөрийн үзэл бодол, байр сууриа илэрхийлж, өөрт олгогдсон эрхийн хүрээнд улс орны хөгжилд идэвхтэй оролцох нь ардчилсан орны нийгмийн иргэний хүлээх үүргийн илэрхийлэл болж байдаг. Иймээс бодлого боловсруулах, шийдвэр гаргах үйл явц дахь иргэдийн оролцоо нь нэг талаас ардчилсан төрийн үйл ажиллагааны ил тод байдлын илэрхийл, нөгөө талаар иргэдийн оролцоог төрөөс дэмжих, иргэний соёлыг төлөвшүүлэх гол хүчин зүйлс гэж үздэг байна. 


Иймээс ардчилал өндөр хөгжсөн орнууд болон ардчилалд шилжиж буй улс оронд бодлого боловсруулах, шийдвэр гаргах үйл явцад иргэн болон төрийн бус байгууллагуудын оролцоог нэмэгдүүлэх, үр нөлөөг нь сайжруулахад чиглэгдсэн эрх зүйн таатай орчинг бүрдүүлэх, түүнийг хэрэгжүүлэх тодорхой арга зам, механизмыг бий болгосоор байна. Эдгээр улс оронд хэрэгжүүлж байгаа нийтлэг жишгийг судлан үзвэл иргэдийн оролцоог дэмжсэн эрх зүйн нарийн зохицуулалт, институтцчилал бүрдүүлэн хэрэгжүүлж байгаа нь харагдаж байна. Тухайлбал, Дани, Их Британи, Канад, ХБНГУ, Словак, Унгар зэрэг улсад бодлого боловсруулах, шийдвэр гаргах үйл явц дахь иргэдийн оролцоог дэмждэг олон нийтийн санал асуулга явуулах, нээлттэй хэлэлцүүлэг хийх, зөвлөх бүлэг зохион байгуулах, нээлттэй цаг, интернэт ярилцлага зохион байгуулах, Байнгын хорооноос олон нийтийн хэлэлцүүлэг хийх, иргэдийн өргөдөл гомдлын асуудал хариуцсан биеэ даасан Байнгын хороо ажиллуулах зэргээр эрх зүйн тодорхой зохицуулалтыг бий болгосон байна. 


Манай улсын хувьд Үндсэн хуульд ард түмэн төрийн үйл хэрэгт шууд оролцож, сонгон байгуулсан төрийн эрх барих төлөөлөгчдийн байгууллагаараа дамжин ийнхүү эрхээ эдэлнэ гэж заасан нь төрийн удирдах үйл хэрэг болон хууль тогтоох үйл явцад иргэдийн оролцох эрхийг нь баталгаажуулсан эрх зүйн гол үндэс юм. Харин ард түмэнд энэ эрхийг баталгаатай эдлүүлэх эрх зүйн орчинд хууль тогтоогчид анхаарах шаардлагатай байгаа юм. 


1996 оноос хойшхи хугацаанд Монгол Улсын хууль тогтоомжоор, тухайлбал Монгол Улсын хөгжлийн үзэл баримтлал, Засгийн газрын үйл ажиллагааны хөтөлбөр, Монгол Улсын эрх зүйн шинэтгэлийн хөтөлбөр, хүний аюулгүй байдлыг хангах сайн засаглалын хөтөлбөр зэрэг баримт бичиг, бодлого боловсруулах, шийдвэр гаргах үйл явцад иргэд, төрийн бус байгууллагын оролцоог дээшлүүлэхийн чухлыг тэмдэглэж, олон зорилт дэвшүүлсний үндсэн дээр хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай, УИХ-ын тухай, төрийн бус байгууллагын тухай зэрэг хуулиудад тодорхой эрх зүйн зохицуулалтыг бий болгож хууль санаачлагчдаас хамааран зарим хуулийн төслийг боловсруулах, хэлэлцүүлэхэд иргэд, төрийн бус байгууллагын саналыг авсан цөөнгүй тохиолдол байгаа боловч энэ нь хангалтгүй байгаа юм. 


Манай улсын тухайд төрийн бодлого боловсруулах, шийдвэр гаргахад оролцох, гаргасан шийдвэрийн хэрэгжилтийн байдлыг дүгнэх, цэгнэх, төрийн байгууллага, албан тушаалтны үйл ажиллагаанд хяналт тавих зэрэг ажиллагаан дахь иргэдийн оролцооны гол хэлбэр нь УИХ болон УИХ-ын гишүүдэд хандаж захидал ирүүлэх явдал юм. Судалгаанаас үзэхэд иргэдийн захидал ирүүлэх нь жилээс жилд ихсэж байна. 


Нийтдээ маш олон захидал ирсэн юм байна. Бичгээр давхардсан тоогоор 9200, цахим сүлжээгээр 3700 өргөдөл ирүүлсэн байна гэж байна. Иргэдээс ирүүлж байгаа захидал нь хуулийн хэрэгжилтийн байдал, хүндрэл бэрхшээлийн талаар голчлон асуудлуудыг хөндөж УИХ-ын гишүүдэд энийг судлан үзэж хууль тогтоомжид өөрчлөлт оруулах, эсвэл шинээр хууль эрх зүйн зохицуулалт хийх шаардлагатай гэх зэргээр саналаар ирүүлдэг гэж байна. 


Иймээс төрийн бодлого боловсруулах, шийдвэр гаргах үйл явцад төрийн байгууллагуудын бодитой оролцоо, бодитой хэрэгжхүйц эрх зүйн орчинг бий болгох үүднээс УИХ-ын бүтцэд иргэдийн санал, хүсэлтийн Байнгын хороо шаардлагатай гэж ингэж үзээд энэ хуулийн төслийг өргөн барьж байгаа юм. Баярлалаа та бүхэнд. 


Ө.Энхтүвшин: - Хууль санаачлагчид талархал илэрхийлье. Асуулттай гишүүн байна уу? 


Н.Энхболд: - Ерөнхийдөө зарчмыг нь дэмжиж байгаа юм. Иргэдийн санал, хүсэлтэд хариуцлагатай хандаж байх, тэрийг бодлого, шийдвэрт тусгах асуудлыг УИХ-ын гол ажлын нэг байх ёстой гэдэгтэй санал нэгдэж байна. Яг энэ Байнгын хороо маань одоо юу хийх вэ? Одоо гишүүн захиа ирэхээр энэ Байнгын хороо руу явуулчих уу? Гишүүдийн өмнөөс хариулах уу? Эсвэл гишүүдээс ирсэн захидлуудыг нэгтгээд, тэнд туссан санал онолуудыг нэгтгээд бодлогод тусгах юмыг нь энэ Байнгын хороо оруулж байх юм уу, яг одоо өдөр тутмын үйл ажиллагаа нь ямархуу юм байх вэ? Энэ тал дээр тайлбар хэлмээр байна. Одоо жишээ нь гишүүнд захиа ирэхэд тэрэнд гишүүн хариулахгүй зүгээр шууд Байнгын хороондоо шилжүүлчихнэ гэж ойлгож болох уу? Шийдэх асуудлуудыг нь тэр Байнгын хороо шийдээд явна гэж. Бодлогын чанартай юм байх юм бол бусад ийм байгууллагуудаас юугаар ялгагдах вэ? Жишээ нь одоо манай Судалгааны төв байна. Тийм ээ. Захидал, өргөдөлд дандаа дүн шинжилгээ хийж байдаг. Нэгтгэдэг. Тэгээд тэрнийхээ дагуу ийм юмнууд ирлээ гээд өргөдөл гомдлын тойм, ийм асуудлуудад анхаарах хэрэгтэй байгаа юм гээд юмнууд гаргадаг. Эсвэл яг өргөдлийн дагуу хууль боловсруулдаг байх юм уу? Зарчмын хувьд дэмжиж байгаа гэдгээ эхэнд нь хэлсэн. 


Б.Батбаяр: - Баярлалаа. Чуулганы дэгийн тухай хуульд нэмэлт, өөрчлөлт оруулах тухай гэсэн ийм хууль байгаа юм. Тэгээд энэ бол нийтдээ нэлээн олон, 12 зүйлд өөрчлөлт оруулах тухай заасан. УИХ-ын өөрийн хариуцах асуудлын хүрээний дотор хууль тогтоох үйл ажиллагаа болон хууль тогтоомжийн төсөлтэй холбогдуулсан иргэдээс ирүүлсэн санал, хүсэлтийг хянах, мөн түүнчлэн энэ ирүүлсэн өөрийн харъяалалд шийдвэрлэх зохих санал, хүсэлтэд тухайн бүрт нь шинжилгээ хийх, холбогдох газраас магадлал, судалгаа гаргуулах. Тэгээд шаардлагатай гэж үзвэл УИХ-ын тухайн Байнгын хорооны хуралдаанаар хэлэлцүүлж, хуульд нэмэлт өөрчлөлт оруулах гэсэн ийм л гол зарчмыг баримталж байгаа юм л даа. 


Иргэдээс ирсэн санал, хүсэлтийг УИХ-ын гишүүд өөрсдөө энэ Байнгын хорооны хурлаар хэлэлцүүлэх саналаа ирүүлж болно. Тэгээд энэ Байнгын хороонд энэ асуудлыг авч хэлэлцээд шийдвэр гаргах түвшинд, хуульд өөрчлөлт оруулах уу, эсвэл тогтоол гаргах юм уу, УИХ энэ талаар шийдвэрлэх ийм л юмтай яваа юм. Ер нь иргэдээс ирж байгаа гомдол, санал хүсэлтийг нэгтгэж энийгээ одоо эмх цэгцтэй болгоход чиглэсэн, мөн түүнчлэн УИХ-ын зарим хууль, тогтоомжийг иргэдээр хэлэлцүүлэх ийм л асуудлыг эрхлэх юм л даа. 


Би нэг зүйл ярихад одоо тэр Ойн сан бүхий, усны эх бүхий газраас ашигт малтмал олборлохын хориглох хуулийн төсөл гээд одоо бараг өнгөрсөн хавар л хийсэн. Одоо болтол хэрэгжиж чадахгүй яваад байна л даа. Өчигдөр энэ хуулийг хэрэгжүүлэхэд, хууль бол 12 сарын 6-наас үйлчлээд эхэлсэн байдаг. Тэгээд хэрэгжүүлэхийн тулд 2 журам гаргах шаардлагатай болдог. Энэ маань иргэдээс мөн тухайн салбарын эрхэлж байгаа тэр уул уурхайн хүмүүс, уул уурхайн компанийн, уул уурхай эрхэлдэг аж ахуйн нэгжүүд болон мөн түүнчлэн байгаль орчны төрийн бус байгууллагууд гэх мэтчилэнгийн энэ хүмүүсээс санал өчигдөр авахад энэ хуульд бас нэлээн зүйлийг өөрчлөх ийм шаардлагатай л юм билээ. 


Хуулийг боловсруулахад, ер нь хэрэгжээд эхэлснийх нь дараа биш хуулийг боловсруулах шатандаа, хэлэлцэх шатандаа энэ иргэдийн, ялангуяа тухайн салбарын ажиллагсад, эрдэм шинжилгээний ажилтнууд, энэ талаар мэргэшсэн хүмүүсээс судалгаа, шинжилгээ авч, мөн түүнчлэн энийгээ нээлттэй хэлэлцүүлгээр зарим хуулиудыг хэлэлцэж байх нь шаардлагатай юм. Тэгэхээр энийг бол ийм механизмыг УИХ-д бүрдүүлэхийн тулд энэ Байнгын хороог байгуулах нь зүйтэй юм гэж үзсэн юм. 


Ө.Энхтүвшин: - Баярлалаа. Э.Мөнх-Очир гишүүн. 


Э.Мөнх-Очир: - Тэгэхээр энэ мэргэжлийн Байнгын хороод гэж байгаад байгаа юм. Тийм ээ. Энэ янз бүрийн өргөдөл, санал, гомдол ирлээ. Тэгэхээр энэ өргөдөл, санал, гомдол чинь угаасаа ихэнхи нь чиглэл чиглэлээрээ мэргэжлийн Байнгын хороод дээрээ ирэх ёстой шүү дээ. Тэгэхээр юу гэдэг юм тодорхой асуудлаар санал ирэх юм бол тэрийг Байнгын хороо руу, тэр харъяалагдах Байнгын хороо руу нь шилжүүлж, тэр дээр нь харин цаашдын явуулж байгаа үйл ажиллагааг нь хянах бололцоо байгаа шүү дээ. 


Тэгэхээр энэ Байнгын хороо ерөнхийдөө бий болох юм бол уг нь хийх ажилдаа одоо бусад Байнгын хороодын ажлыг бүгдийг нь хийх ийм заалтууд орсон харагдаад байгаа байхгүй юу. Яагаад гэвэл мэдээжийн хэрэг ирж байгаа бүх асуудал нь мэргэжлийн л асуудал дээр тулгуурлаж ярина шүү дээ. Одоо болох болохгүй энэ хуулийн дагуу, энэ нь тийм шийдийг гаргуулна, зөв байна, зохисгүй байна, зохистой байна гээд. Тэгэхээр энэ гарч ирж байгаа асуудлуудыг бүгдийг нь энэ Байнгын хороо шийдэх гээд байх шинжтэй ийм заалтууд явж байна. Хууль дотроо. Гэтэл зарим юм нь дээр болохоор одоо төрийн байгууллагын удирдлага гээд жишээлбэл энэ орсон заалт дээр болохоор мэргэжлийн Байнгын хороо руу шилжүүлнэ гэсэн юм байдаг. Тэгэхээр ямар асуудлыг нь шилжүүлээд, ямар асуудлаа хэлэлцүүлгийг нь зогсоож хянана, шалгана гэсэн заалтууд орж байна вэ? Энийг яаж зааглах болж байна вэ? Ийм л асуултууд байна. 


Тэгэхээр ийм л дээ. Энэ дээр иргэдээс ирсэн санал хүсэлтийг судалж үзээд холбогдох Байнгын хороо болон Засгийн газрын байгууллагууд эндээс шилжүүлэх тийм учиртай. Түүнээс гадна ямар асуудлыг шилжүүлэх вэ, ямар асуудлыг шилжүүлэх вэ гэдгийг ер нь тухайн Байнгын хорооныхоо дүрэм, журам, тэрэнд заасан тэр хэмжээгээр тогтоогдоно л доо. 


Хоёрдугаар асуудал юу вэ гэхээр зэрэг энэ өөрчлөлт оруулсан байгаа энэ юунууд дээр бид ярилцсан шүү дээ. Нэг бүрчлэн ярилцаад үнэхээр санал хураагаад энэ нь хэрэггүй юм аа, энэ нь зүйтэй юм аа, энийг нэмэх ёстой юм аа гэдэг асуудлыг бид ярилцахад нээлттэй байгаа. 


Ө.Энхтүвшин: - Өөр асуулт алга байна. Санал хэлэх гишүүн байна уу? Би бас нэг зүйлийг жаахан тодруулж хэлье дээ. Энэ Х.Тэмүүжин гишүүний өргөн барьсан төсөл дотор нэг ийм Байнгын хороо байгуулах тухай байгаа. Тэр нь Иргэдийн өргөдөл, гомдлын гэж байгаа байх аа даа. Иргэдийн өргөдөл, гомдлынх. Энэ бол Иргэдийн санал, хүсэлтийн байнгын хороо гэсэн. Ерөнхийдөө адилхан ойролцоо тийм байгаа. Бидний нөгөө 12 гишүүний өргөөд байгаа төсөл дотор ийм иргэдийн өргөдөл, санал хүсэлтийн дэд хороо байгуулах гэсэн бас төсөлд тусгагдаад, заалт тусгагдаад ингээд бид хэлэлцэхээр болсон байгаа. 


Тэгээд энэ нь ямар учиртай юм бэ гэхээр энэ бол үндсэндээ ингээд агуулга нь нэг л байгаад байгаа юм. Нэг нь Байнгын хороо болгоё. Нөгөөх нь дэд хороо болгоё гээд ингээд явж байгаа юм, зарчмын хувьд. Тийм учраас төсөл санаачлагчтай би урьдчилж уулзаж байгаа. Энэ 3 төсөл, түүний дотроо одоо бид хэлэлцэхээр шийдсэн байгаа тэр УИХ-ын тухай хууль, дэгийн тухай хуульд нэмэлт, өөрчлөлт оруулах хуулийн төсөлтэй энийг хамтатгаад, агуулгын хувьд нэгтгээд хэлэлцэж болох уу гэхээр болох юм гэж үзэж байгаа. Тэрийгээ дараа нь тэр дэд хороо байх уу, тэр ямар ч байсан бүтэц байх нь зүйтэй гэж үзэж байгаа. Тэрийгээ дэд хороо байх уу, Байнгын хороо байх уу гэдэг дээр Их Хурал өөрөө шийдвэрээ гаргана гэж үзэж байгаа гэж төсөл санаачлагчид хэлж байгаа. Би тэгж ойлгож байгаа. Тийм ээ. 


Б.Батбаяр: - Тийм ээ, тийм. 


Ө.Энхтүвшин: - Ийм л байдлаар өнөөдөр энэ хэлэлцүүлэг явж байна. Ингээд өөр санал хэлэх гишүүн байна уу? Байхгүй байна. Тэгвэл санал хураалт явуулъя. 


Монгол Улсын Их Хурлын тухай хуульд нэмэлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай УИХ-ын гишүүн Б.Батбаяр, Н.Батбаяр, Сү.Батболд, Л.Гансүх нарын 8 гишүүний 2007 оны 11 сарын 05-ны өдөр өргөн мэдүүлсэн хуулийн төслийг хэлэлцэх нь зүйтэй гэж үзэж байгаа гишүүд гараа өргөнө үү. 


11-ээс 10. 


Ингээд энэ асуудлыг хэлэлцэх нь зүйтэй гэж үзлээ. Танилцуулгыг Э.Мөнх-Очир гишүүн. Ингээд Б.Батбаяр гишүүнд баярлалаа. Байнгын хорооны хурлаар өнөөдөр хэлэлцэхээр төлөвлөсөн асуудал дууслаа. Байнгын хорооны гишүүдэд баярлалаа. 


Хуралдаан 10 цаг 20 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

